
Резолуцијата за извршениот геноцид на Ерменците усвоена од страна на Комитетот за надворешна политика на Претставничкиот дом на американскиот Конгрес ги заостри односите и предизвикаа моментална криза во добрите американско-турски односи. Резолуцијата нема некој поголем практично значење бидејќи е необрзувачка и прашање е дали истата ќе биде ставена на дневен ред на Претставничкиот дом. Оваа резолуција која по трет пат ја изгласува овој комитет изгласана е со тесно мнозинство од 23:22 и се однесува на масовното убивање на христијанските Ерменци (околу 1,5 милион), од страна на Турците муслимани во периодот на распаѓањето на Отоманската империја 1915-1916 г. За прв пат иста ваква  резолуција усвоена е во времето на Бил Клинтон. Вториот обид е во 2007 г., кога резoлуцијата е изгласана со многу поголемо мнозинство отколку сегашнава, и истата не била ставена на дневен ред на Претставничкиот дом поради силното лобирање на администрацијата на Џорџ Буш. Се претпоставува дека по острата реакција на Турција, и оваа резолуцијата ја очекува слична судбина како и при првиот обид за нејзино изгласување. Инаку досега повеќе од 20 држави меѓу кои се Франција и Кина имаат донесено слични документи со кој го осудиле овој геноцид. Заплетот и заладувањето на американско-турските односи се чини дека доаѓа во незгодно време и тоа токму поради тоа што на Вашингтон му е повеќе од потребна кооперативноста на Анкара во Советот за безбедност на Обединетите нации каде Турција во моментов е непостојана членка. Потребата од поддршка и е потребна на САД и заради изгласување на санкции кон Иран поради спроведувањето на нуклеарната програма. Од друга страна на турска територија се наоѓа клучната американска база за водење на воени операции во Ирак и Авганистан. И затоа сите досегашни американски влади, вклучувајќи ја и оваа на Барак Обама, поради ова биле принудени да балансираат помеѓу принципите и прагматизмот.  

Познавачите на американската политика велат дека донесувањето на резолуцијата била очекувано нешто, бидејќи на претседателот на Комитетот за надворешна политика Хауард Берман гласовите на ерменската дијаспора во неговата изборна единица во Лос Анѓелес му се повеќе од потребни иако јавно тој се повикува на ,,моралната обврска” на САД да го осудат овој чин, бидејќи тие се лидери во светот во промоцијата и заштитата на човековите права и слободи. Од друга треба да се потсетиме и на зборовите на Барак Обама во текот на изборната кампања кога јавно вети дека ќе ги признае убиствата на Ерменците како геноцид. Донесувањето на резолуцијата исто така ги разбранува и духовите во военоиндустрискиот комплекс бидејќи големите ,,Локид Мартин” ,,Боинг” ,,Нортоп” ја снабдуваат со оружје турската армија која е втора по големина во НАТО алијансата.
 Меѓутоа се чини дека приказната има и друга страна. Донесувањето на Резолуцијата има и една друга скриена цел а според мое убедување тоа е отрезнување на турците од еуфоријата со нивната нова надворешна политика која многумина политолози ја нарекоа неоосманлизам односно неоотоманизам. Имено оваа нова надворешна политика на Турција во месец мај 2009 година ја објави нејзиниот креатор и министер за надворшени работи професорот Ахмет Давитоглу. Неоосманлизмот се заснова на една комплексна макро идеолошка платформа според која денешна Турција, како легитимна цивилизациска наследничка, треба да го реафирмира целокупното духовно, културно и политичко наследство на Османлиската империја. Целта е во нова идна прераспределба на светската моќ и влијание, Турција да си го обезбеди своето место и делотворно да ја одигра улогата на глобално значаен меѓународен фактор. 
Што претставува терминот неоосманлизам во моментов неможе јасно да се дефинира. Аналитичарите велат дека тоа е еден идеолошки амалгам од исламизам, турцизам и османлиски империјализам. Неоосманлиската надворешка политика можеби е само највидлив хоризонт за реализација на комплексна матрица кој истовремено е духовна, идеолошка, стопанска и политичка. Со оваа доктрина на професорот Давитоглу дефинитивно се напуштаат начелата и праксата на воздржаната надворешна политика на таткото на нацијата Ататрук чие мото беше ,,мир во земјата, мир во светот”. Значи се напушти она ,,старомодно” сфаќање за немешање во внатрешните работи на другите земји и отстапување од било какви претензии за регионална доминација. Главни протагонисти на неоосманлизмот не се политичари кои му припаѓаат на урбаното истамбулско милје, туку политичари чие потекло е од Анадолија. Тоа се исламисти со конзервативна идеологија а за нивно седиште се смета Бијкен универзитетот каде Давидоглу долги години бил шеф на катедрата за меѓународни односи. 

Оваа доктрина не е суштински нова доктрина, туку таа е заокружена современа програма за операционализација на неоосманлиската надворешна политика усогласена со изменетиот меѓународен политички момент. За потсетување дека во текот на последниве десетина години во Туција постојано се води една тивка војна помеѓу кемалистичката и исламистичката идеологија. Приврзаниците на вторава сметаат дека исламистичката идеологија има поголеми предности над кемалистичката и може да биде реална алтернатива на прозападната политика и организација на државата.  Неоосманлиската доктрина Ахмет Давитоглу за прв пат ја промовирал во 2001 година во својата книга ,,Стратегиска длабина”. Според него Турција поседува потенцијал на стратегиска длабочина, како наследник на историјата и географијата на Отоманската империја која на централниот евроазиски геополитички простор со векои била епицентар на случувањата. Со оглед на таа своја географска и историска длабочина Турција не смее да дозволи да има периферна улога во контекст на најважните светски збиднувања. Наместо епизодист таа треба да биде протагонист на меѓународната политичка сцена поради компаративните предности односно поради поливалентниот карактер во културна, економска и геополитичка смисла.

 Новата неосманлистичката надворешна политика се операционализира преку неколку приоритети. Најнапред тоа е активно поставување на односите со сите соседи. Во тој контекст би требало да се решат сите проблеми кои постојат во нив, а кои на било кој начин ги оптеретуваат билатералните односи и кои го ограничуваат маневарскиот простор на турската политика на регионален и глобален план. Едноставно речено сите проблеми со соседите треба да се сведат на нула. Втората карактеристика е мултидимензионалноста односно диверзификацијата. Ова значи дека Турција во иднина треба да се ослободи од постојаната зависност од еден релевантно планетарен параматар. Во тој контекст турските политичари и турската влада треба што е можно побрзо да ја релативизираат цврстата поврзаност со САД и НАТО, а Турција повеќе да се отвори кон Русија и Кина, со декларативно одржување на евроинтеграцискиот ентузијазам. Трета карактеристика е се поголемото присуство на Турција на Балканот и се потранспаретнтата поддршка на муслиманите кои живеат на овој простор односно еден нов настап и промоција на империјална моќ после 100 години. За некои ова е политички сентимент додека за други е империјална аспирација.  

И на крајот не смееме да ги заборавиме и постојаните изјави на Давитоглу дека Турција неможе да ја стопира иранската нуклеарна програма во која не гледа ништо лошо, како и одрекнување од долгогодишното пријателство со Изреал и приклонување кон Палестина. Зацврстувањето на односите помеѓу Турција, Сирија и Јордан кои се и причина повеќе САД по неколкугодишна полуизолација на Сирија повторно да ги обноват нивните односи. Се досега САД ја смета Сирија за држава која го поддржува тероризмот. На ова се надоврзува и договорот за приклучување на Турција кон изградба на гасоводот Јужниот поток и негово поминување преку турска територија и снабдувањето на Турција со руски гас по најпривилегирна цена.  
Судејќи по се, Турција неможе и понатаму да се смета за главен извршител на американските интереси на блискиот исток. Таа се повеќе води своја сопствена независна политика. Согледувајќи ја оваа промена на турската политика се чини дека американските стратези решија малку да ја спуштат Турција на земја. Останува во деновиве пред нас да ги видиме и следните чекори по отповикувањето на турскиот амбасадор од Вашингтон по усвоената Резолуција. По се изгледа дека поголемиот брат нема да да дозволи помалиот брат лесно да скршне од заедничкиот колосек.
проф. д-р Јове КЕКЕНОВСКИ
